
Білмге сенген заманда
Қапы қалып жүрмелік
Бүгінгі ұрпақтың ертеңгі ел бола- шағы екенін жиі айтып жүрміз. Жас- тар - Қазақстанның ертеңі, елімізді керкейтетін солар болмақ. “Ел бола- мын десең, бесігіңді түзе", - деп ба- баларымыз тегін айтпаған. Сондық- тан да келешекте кемел ел болып, шыңға шығамыз десек, алдымен үл- қыздарымыздың тәрбиесіне көңіл бөлуіміз керек. Жүз жылдығын ой- лаған ұлт қана тәрбиелі ұрпақ өсіре алады.
Бүгінгі жастарымыз осы сенімді ақтай алып жүр ме? Әрине, қара аспанды төндіріп, ауызды қу шөппен сүртуге де болмайды. Өз елімізді былай қойғанда, әлемдік дегейде ел намысын лайықты қорғап, мерейімізді асырып жүрген жастар жетіп артылады. Өзгелерге көрсететін, мақтанатын жетістіктеріміз жоқ емес. Ондай замандастарым өзінің тарихи тамырынан нәр алып, көпке үлгі көрсетіп келеді. Ұлтының мәдениетіне, дәстүріне, ғылым мен білімге бойлаған, жан-жақты, қандай іске де қабілетті сондай қатарластарымның қатары көп болса екен деймін. Алайда заман қарыштап дамыған сайын бірталай мәселенің беті ашылып, қоғамымызда алаңдаушылық туғызуда.
Қазақтың бойжеткендері қай заманда болсын әдептілік пен сұлулықтың үлгісі болған. Олардың мұнысына өзімізді қойғанда әлем саяхатшылары да тамсанып өткен. Сондықтан біз де бүгін аруларымыздың кешегі Зере, Ұлжан, Айғаным аналарымыздың ізін лайықты жалғастырып, тек жақсы жағынан көрінгенін қалаймыз.
Тәрбие - тал бесіктен" демеуші ме еді?! Өкінішке қарай, мені қазіргі қазақ жастарының тәрбиесі алаңдатады. Олардың кейбірінің істеген істерін көріп ойға қаламын. Бесіктен белі шықпағандардың кейбір ерсі әрекеттері ғаламтор беттерінен де көрініп қалады. Меніңше біз мұндайға көз жұма қарамауымыз керек.
Сонымен қатар мұндай жағдайлардың орын алуына балалар мен студенттердің қазақша білмейтіні де себеп болып жатады. Кейбір қала мектептеріндегі ізбасарларым орыс тілінде сейлеп, қазақ тілінде білім алады. Олар орысша ойлап, сол тілде қарым-қатынас жасайды. Тіпті олардың арасында қазақтың төл дыбыстарын жаза алмайтындары да кездеседі. Оқушылардың “ң" мен “н” дыбыстарын ажырата алмауы алаңдатарлық жағдай. Келешек ұрпақ ең алдымен сауатты болуы керек.
Тәрбиеден бөлек, жастарымызға білім де ауадай қажет. Президентіміз бір мақаласында осыны айтып, “білім - ең қымбат ресурс" деген болатын. Сондықтан да қызыл-жасыл дүниеге қызықпай, алдымен білімге ұмтылайық. Бүгінде жастарымыздың өнертабыстары, ғылыми жетістіктері көпті қуантып, әлемді мойындатып отыр. Біз алдағы сын-қатерлерден білімнің күшімен ғана аман қаламыз. Білім - ең қуатты қару, ең жойқын күш. Бүгінде бар байлық та - білімділердің қолында. “Білімге сенген заманда қапы қалып жүрмелік" деп бабаларымыз айтқандай, қолдағы мүмкіндікті жіберіп алмай, оқып, ізденгеніміз жөн. Келешек буын өз уақытын ойын-сауық мекемелерінде емес кітапханада өткізсе, болашағымыз үшін қорықпауға болады.
Осы күнгі жастардың бойына тәрбиені сіңіру керегін аға буын өкілдерінен бастап мен сияқты жас ұрпаққа дейін айтып, жазып жүрміз. Ал сол тәрбие қайдан шығады? Сөзсіз тәрбиенің алды ата-анадан, мектептен басталады. Алайда жастарға ұлттық, патриоттық тәрбие беру мұнымен ғана шектеліп қалмай, жоғары оқу орындарында, колледждерде де жалғасын табуы керек. Онда түрлі үйірмелер жұмыс істесе, рухани, мәдени шаралар жиі өтіп тұрса, дарынды жастарға қолдау көрсетілсе бұдан артық не керек?
Әрине, адамның қай жағынан болсын қамтылған, ешкімге жалтақтамайтындай жағдайда өмір сүргені жақсы ғой. Бірақ көбіне мұндайда таразының басындағы материалдық құндылықтар ауыр тартып кетеді. Өкінішке қарай, мен өзім оқитын білім ордасында тәрбие жұмысының кемшін екенін байқап жүрмін. Студенттерге шынымен керекті шаралардан көрі көңіл көтеретін кештер, ойын-сауықтық іс-шаралар жиі ұйымдастырылады.

Біз сияқты жастардан бүгінгі қоғам көп үміт күтіп отыр. Сондықтан да біз сол үмітті ақтап, биіктен көрінуіміз керек. “Мен жастарға сенемін" деп Мағжан Жұмабаев айтқандай, бүгінгі буынның мойынында үлкен жауапкершілік тұр. Келешек Қазақстанның тұлғалары біз боламыз. Сондықтан да мен өз замандастарымды ерінбей еңбек етіп, білім алып, биік мақсаттарға ұмтылуға шақырамын.

